
Դիմումը վարույթ ընդունելու և իրավական օգնությունն 

ապահովելու վերաբերյալ

07 հուլիսի 2023թ.
               ք. Երևան

ՀՀ Երևան քաղաքի ընդհանուր իրավասության  քաղաքացիական դատարանը՝ նախագահությամբ դատավոր Դանիել Մխեյանի, քննության առնելով թիվ ԵԴ2/0023/16/23 քաղաքացիական գործով  դիմումը վարույթ ընդունելու հարցը.
Պ Ա Ր Զ Ե Ց

ՀՀ դատական դեպարտամենտի ղեկավարի՝ Երևան քաղաքի ընդհանուր իրավա​սության  քաղաքացիական դատարանի նախագահին ուղղված 29.05.2023թ. թիվ Ե-4133 գրության համա​ձայն՝ դատարան է մուտքագրվել Ֆրանսիայի Հանրապետության արդարադատության հանձնակատարների ասոցիացիայից ստացված դատական հանձնարարությունը՝ Սիրանուշ Մեհրաբյանին և Անի Մեհրաբյանին դատավարական փաստաթղթեր հանձնելու վերաբերյալ: 

Դիմումը դատարան է մուտքագրվել 31.05.2023 թվականին, դատավորի աշխատա​կազմին է հանձնվել  06.06.2023 թվականին:

Դատարանը 08  հունիսի 2023թ.-ին կայացրել է որոշում թարգմանիչ ներգրավելու մասին, փաստա​թղթերը տրամադրվել են թարգմանության: 

Դատարան 06.07.2023թ. մուտագրվել են գործով փաստաթղթերի թարգմանություն​ները:

Դիմումի ուսումնասիրության համաձայն, Դիմողը հայցել է Կոնվենցիայի 5-րդ հոդվածի համաձայն իրականացնել  փաստաթղթերի փոխանցում տիկին Անի Մեհրաբյանին, հասցե՝ ք. Երևան, Ավետ Ավետիսյան 80, տիկին Սիրանուշ  Տերտերյանին (ամուսնական ազգանունը՝ Մեհրաբյան), հասցե՝ ք. Երևան, Ավետ Ավետիսյան 80:

Որպես փաստաթղթերի փոխանցման եղանակ նշվել է՝

ա) Կոնվենցիայի 5-րդ հոդվածի 1-ին կետի (ա) ենթակետի դրույթներին համապատասխան.

բ) հետևյալ հատուկ կարգով  (հոդված 5, մաս 1, կետ «բ»):

գ) անհրաժեշտության դեպքում առաքելու միջոցով, եթե նա ընդունում է դրանք կամավոր (հոդված 5, մաս 2):

Որպես հանձնման ենթակա փաստաթուղթ նշված է «Ծանուցում Փարիզի դատարանի առաջ»   : 

ՀՀ քաղաքացիական դատավարության օրենսգրքի (այսուհետ՝ նաև ՔԴՕ) 434-րդ հոդվածի համաձայն. 

«1. Հայաստանի Հանրապետության դատարանների հարցումներով օտարերկրյա պետու​թյունների տարածքներում դատավարական գործողությունների կատարումը, ինչպես նաև դատական ծանուցագրերի, որոշումների, վճիռների և այլ փաստաթղթերի հանձնումը և սույն օրենսգրքով նախատեսված այլ գործողությունների կատարումը, ներառյալ` օտարերկրյա պետությունների իրավասու դատարանների հարցումներով Հայաստանի Հանրապետության տարածքում Հայաստանի Հանրապետության դատարանների կողմից դատավարական գործողու​թյունների կատարումը, իրականացվում են Հայաստանի Հանրապետության վավերացրած միջազգային պայմանագրերով և սույն օրենսգրքով սահմանված կարգով:

2. Օտարերկրյա պետության իրավասու դատարանի հարցմամբ Հայաստանի Հանրապե​տության տարածքում դատավարական գործողություններ կատարելիս Հայաստանի Հանրապե​տության դատարանները կիրառում են սույն օրենսգրքի կանոնները` համապատասխան վավերացված միջազգային պայմանագրով նախատեսված բացառություններով:

3. Օտարերկրյա պետության դատարանի հարցումների հիման վրա Հայաստանի Հանրապետության տարածքում դատավարական գործողություններ կատարելիս Հայաստանի Հանրապետության դատարանները կարող են կիրառել համապատասխան օտարերկրյա պետության քաղաքացիական դատավարության օրենսդրության նորմերը, եթե այդ նորմերի կիրառման հնարավորությունը նախատեսված է Հայաստանի Հանրապետության վավերացրած միջազգային պայմանագրով, կամ եթե այդ նորմերը չեն հակասում սույն օրենսգրքին և քաղաքացիական դատավարության նորմեր պարունակող` Հայաստանի Հանրապետության այլ օրենքների:

4. Օտարերկրյա պետության դատարանի հարցումները Հայաստանի Հանրապետության տարածքում կատարվում են սույն օրենսգրքով նախատեսված ժամկետներում, եթե համապա​տասխան միջազգային պայմանագրով այլ ժամկետ սահմանված չէ: »

ՔԴՕ 435-րդ հոդվածի համաձայն. «1. Հայաստանի Հանրապետության միջազգային պայմա​նագրով քաղաքացիական գործերով դատարաններին առնչվող փոխադարձ իրավական օգնություն ցույց տալու հարցերով հաղորդակցությունն իրականացվում է Հայաստանի Հանրապետության արդարադատության նախարարության միջոցով, իսկ միջազգային պայմանագրով նախատեսված լինելու դեպքում` դիվանագիտական ուղիներով, ինչպես նաև Հայաստանի Հանրապետության դատարանների և օտարերկրյա պետության դատարանների միջև անմիջական հաղորդակցության միջոցով:

4. Եթե իրավական օգնությունն իրականացվում է դիվանագիտական ուղիներով կամ Հայաս​տանի Հանրապետության դատարանի և օտարերկրյա պետության դատարանի միջև անմիջական հաղորդակցության միջոցով, ապա օտարերկրյա պետության դատարանի հարցումն ստացած Հայաստանի Հանրապետության դատարանը, եթե հարցման կատարումը չի մտնում իր իրավասության մեջ, դա վերահասցեագրում է սույն օրենսգրքով իրավասու դատարան:»:

ՔԴՕ 436-րդ հոդվածի 1-ին մասի 1-ին կետի համաձայն, եթե օտարերկրյա պետության դատարանի ներկայացրած քաղաքացիական գործերով իրավական օգնություն ցույց տալու վերաբերյալ հարցման կատարման պարտավորությունը բխում է տվյալ պետության հետ կնքած Հայաստանի Հանրապետության մեկից ավելի միջազգային պայմանագրերից, ապա կիրառվում են հետևյալ կանոնները, եթե հարցման մեջ`

1) նշված է, թե որ միջազգային պայմանագրի հիման վրա է դա կազմվել և ներկայացվել, ապա հարցումը կատարող Հայաստանի Հանրապետության դատարանը ղեկավարվում է այդ միջազ​գային պայմանագրով. …:

Հաշվի առնելով դիմողի կողմից «Արտերկրում քաղաքացիական և առևտրային գործերով դատական և արտադատական փաստաթղթերի հանձնման մասին» 15.11.1965թ Հաագայի կոնվեցիայի վկայակոչումը, Դատարանը դիմումը քննարկում է՝ հիմք ընդունելով Կոնվենցիայի հետևյալ իրավական կարգավորումները.

Կոնվենցիայի 5-րդ հոդվածի համաձայն, Հասցեատեր պետության կենտրոնական մարմինը պետք է ինքը հանձնի փաստաթուղթը կամ կազմակերպի համապատասխան մարմնի կողմից դրա հանձնումը՝ կամ

ա) այնպիսի եղանակով, որը նախատեսված է իր ներպետական իրավունքով` ներպետական վարույթների շրջանակում պետության տարածքում գտնվող անձանց փաստաթղթերի հանձնման վերաբերյալ դրույթներին համապատասխան, կամ

բ) դիմողի կողմից պահանջված հատուկ եղանակով, բացառությամբ, երբ վերջինիս պահանջած կոնկրետ ձևը հակասում է հասցեատեր անդամ պետության իրավունքին:

Սույն հոդվածի առաջին պարբերության (բ) ենթապարբերության դրույթների պահպանմամբ՝ փաստաթուղթը միշտ կարող է հանձնվել առաքման միջոցով այն հասցեատիրոջը, որը կամավոր կերպով ընդունում է այն:

Եթե փաստաթուղթը պետք է հանձնվի վերը նշված առաջին պարբերությանը համապա​տասխան, կենտրոնական մարմինը կարող է պահանջել, որ փաստաթուղթը շարադրվի կամ թարգմանվի հասցեատեր պետության պաշտոնական լեզվով կամ պաշտոնական լեզուներից մեկով:

Հարցման այն մասը՝ այն ձևով, որը ներկայացված է սույն Կոնվենցիային կից, և որը պարունակում է հանձնման ենթակա փաստաթղթի համառոտագրությունը, պետք է հանձնվի փաստաթղթի հետ միասին: 

Կոնվենցիայի 13-րդ հոդվածի համաձայն, երբ հանձնման պահանջը համապատասխանում է սույն Կոնվենցիայի պայմաններին, հասցեատեր պետությունը կարող է մերժել այն, միայն եթե գտնում է, որ հանձնումը կարող է խախտել իր ինքնիշխանությունը կամ անվտանգությունը:

Պետությունը չի կարող մերժել հանձնումը միայն այն հիմքով, որ իր ներպետական իրավունքի համաձայն ինքը բացառիկ իրավասություն ունի գործողության առարկայի նկատմամբ, կամ որ իր ներպետական իրավունքը թույլ չի տալիս կատարել այն գործողությունը, որի վրա հիմնված է դիմումը:

Վերոգրյալի հիման վրա և ղեկավարվելով ՀՀ քաղաքացիական դատավարության օրենսգրքի 199-րդ, 200-րդ հոդվածներով՝

Ո Ր Ո Շ Ե Ց 

1. Իրավական օգնություն ցուցաբերելու վերաբերյալ դիմումն ընդունել վարույթ:

2.Ապահովել իրավական օգնության տրամադրումը՝ Դիմողի տրամադրած փաստաթղթերը պատվիրված նամակով՝ հանձնման մասին ծանուցմամբ, ուղարկել Անի Մեհրաբյանին, Սիրանուշ  Տերտերյանին (ամուսնական ազգանունը՝ Մեհրաբյան)  ՀՀ, ք. Երևան, Ավետ Ավետիսյան 80 հասցեով:


3. Որոշումն օրինական ուժի մեջ է մտնում կայացման պահից և ենթակա չէ բողոքարկման:

ՀՀ, Երևան քաղաքի ընդհանուր իրավասության
 քաղաքացիական դատարանի դատավոր՝                                         Դանիել Մխեյան

